5 November 2006

Een en twintigste Sondag in Koninkrykstyd

Liturgiese voorstel

Fokusteks:  
Sagaria 6:9-15
Ander tekste: 
Psalm 104; Job 38:1-7, 34-38; Hebreërs 5:1-10; Markus 10:35-45
Inleiding

Dit gaan in die hele Koninkrykstyd oor die seëninge wat die messiaanse Koning in die lewe van die kerk en samelewing inbring. Ons lewe in die einde van die tyd. In die fokusteks gaan dit spesifiek om ’n koningskroon wat in die tempel geplaas word (14) as teken en herinnering aan die seëninge wat die messiaanse Loot vir Israel sou inhou: die tempel wat herbou word waaraan Jood en nie-Jood sou meewerk om daarin as nuwe tempel ingebou te word (vgl Efes 2:19v). Dit moet  op hierdie Sondag veral in die bediening van die doop beklemtoon word. Psalm 104, veral 31-34, word saam met Job 38 in dialoog as aanvangswoord (votum) gebruik, heenwysend na God se genadige seëninge. Markus 10:42-45 word tydens die doop saam met Hebreërs 5:9 gebruik as skuldbelydenis en genadeverkondiging. Die seëninge waarmee God sy gemeente kroon, word deurlopend tot met die seën beklemtoon.

Diensorde

God vergader ons voor Hom

Aanvangswoord

Die voorganger verduidelik aan die hand van Job 38:1-7 dat die erediens wesenlik ’n dialoog met God is, ’n dialoog wat eindig met Job se antwoord en ons antwoord in 40:4,5. Daarna  lees die gemeente saam Psalm 104:28,30,33,34:

“U gee, en hulle eer, U maak u hand oop en hulle kry meer as genoeg.

U gee die lewensasem en daar is lewe, ook uit die grond laat U nuwe lewe spruit.

Ek wil tot eer van die Here sing so lank as ek lewe,

Ek wil die lof van my God besing so lank as ek daar is.”

Seëngroet 

Mag hierdie bepeinsinge van ons vir God aanneemlik wees ( Ps 104:34).

Lofliedere


Lied 514 “Ek weet verseker”; NSG 288 “Blye verseek’ring”

Lied 169 “Heilig, heilig, heilig”; NSG 5 

Bediening van die doop/doopherinnering

In die verduideliking van die doop word verwys na Markus 10:45 en Hebreërs 5:9. Die tekste lei na ’n oproep tot skuldbelydenis/genadeverkondiging.   

As toetrede tot die doop sing die gemeente Lied 239 “Jesus, Rots vir my geslaan”; NSG 215 en na die bediening Lied 290:1,2  “Dit is my troos”; NSG 361:1,2. Indien doop nie bedien word nie, volg die lied op die genadeverkondiging.

Kindertyd

Vertel die verhaal van die dissipels wat stry oor die belangrikste plek in die koninkryk van God, en Christus se antwoord daarop (Mark 10:35-44).

Diens van die Woord

Gebed om die opening van die Woord

Maak in die gebed gebruik van Psalm 119:152-160.

Sang

Lied 292 “My enigste Troos”; NSG 317 wat tegelyk belydenis van geloof is.

Skriflesing

Sagaria 6:9-15

Prediking

Respons

In aansluiting by doop en prediking sing verdere verse van Lied 290:3,4; NSG 361:3,4.

Voorbidding

Diens van die tafel

Indien die doop bedien is, word aan tafel volstaan met ’n verwysing na die verband tussen die nagmaal en die konkrete seëninge waarvan Psalm 104:13-15 en Sagaria 6:13 vertel.

Die gedeelte van die formulier vir die bediening van die nagmaal wat oor die toekoms handel (“Die nagmaal is in die vierde plek ’n verkondiging van ons toekomsverwagting ...”) word gelees. 

Uitsending

Toewydingslied

Lied 587 “Kyk, Hy kom, wag laat ons luister”; NSG 137

Seën

Christus op die troon wil soos vir Sagaria jóu kroon met sy seëninge.

Hy is voor jou om die pad vir jou gelyk te maak.

Hy is langs jou om jou in sy arms toe te vou.

Hy is agter jou om die aanvalle van die Bose af te slaan.

Hy is onder jou om jou te dra as jy mag val.

Hy is rondom jou om jou te beskerm.

Hy is bokant jou om jou te seën.

Hy woon in jou om jou te lei deur sy Gees.

Hy is vir jou en pleit vir jou by die Vader.

Hy is by jou, van nou af tot in ewigheid.

Antwoord

Die gemeente sing “Amen”Lied 312 of 315; NSG 355 of 356.

PREEKSTUDIE – SAGARIA 6:9-15

Teks en konteks

Sagaria 6:9-15 handel oor die simboliese kroning van Serubbabel as messiaanse koning. Sagaria moet van die goud en silwer neem wat die teruggekeerde ballinge gebring het om aan die tempel te skenk, daarvan `n kroon maak en Serubbabel daarmee kroon. Josua, die hoëpriester, sal in harmonie saam met hom werk, sodat koning en priester die land sal dien. Sowel die siviele as die godsdienstige hoof van die gemeenskap is mense wat Jahwe as sy verteenwoordigers aangestel het (6:13; 4:14). Die kroon self sal in die tempel bewaar word as `n simbool van herinnering aan die Babiloniese Jode wat die skenking gemaak het. 

In vers11 staan daar dat die kroon op die hoëpriester Jesua se kop gesit moet word, maar vers 12 en 13 sê dat daar `n man met die naam van Loot op die troon sal sit. `n Priester sal saam met hom regeer. Daar is dus `n duidelike breek tussen vers 11 en 12-13. In vers 11 het oorspronklik die naam van Serubbabel gestaan. Hy is die man wat as die toekomstige messiaanse koning gesien is. As die Here met die vier strydwaens (6:1-8) teen die nasies regoor die aarde optree, is die tafel voorberei vir Serubbabel wat die tempel moet herbou en as afstammeling uit die lyn van die ou Dawidskoningshuis, die Dawidiese koningskap moet voortsit. (Ter ondersteuning van hierdie interpretasielyn is dat Serubbabel een van die agt seuns van Jojagin is, wat koning was oor Juda voor die ballingskap. Daar is verder ook verskillende terme wat vir `n loot in die Ou Testament gebruik word. Die term wat hier gebruik word, is ook die term wat in Jer 23:5 gebruik word. Die term dui op “luxuriant sprout referring to the royal descendant of David”.) In die lig van 6:1-8 neem God die finale stappe ter realisering van die nuwe tyd/die heilstyd en is Serubbabel die kernfiguur in die nuwe tyd wat aanbreek.

Nou het die politieke omstandighede ook daartoe bygedra dat die profeet Sagaria vir Serubbabel as God se man gesien het. Volgens Persiese beleid kon Serubbabel, met hulle seën, oor Judea as koning aangestel word om na die orde en die opbou van die land om te sien. Sagaria het die toedrag van sake gesien as die begin van die vervulling van profesieë, dat daar altyd een uit die huis van Dawid oor Juda sal regeer. Serubbabel sal die koning wees wat God se beloftes tot uitvoer sal bring. 

Verskeie spekulatiewe antwoorde word gegee, waarom Serubbabel net van die toneel af verdwyn en die profetiese hoop met die gepaardgaande messiaanse beloftes verval het. Met die gegewe dat Serubbabel nie die messiaanse koning is waarop gehoop is nie en die sterk rol wat die hoëpriester begin speel het, is die teks in vers 11 aangepas om die nuwe situasie te weerspieël. Dalk gaan God via die hoëpriester ’n nuwe orde bring, want die feitlike nuwe situasie is dat die hoëpriester nou die burgerlike en godsdienstige hoof van die gemeenskap is. 

Preekvoorstel

In die Nuwe Testament beleef `n mens dieselfde spanning van profesieë wat nie uitkom nie. Die gelowiges het verwag dat Jesus nog in hulle tyd gaan kom en dan gebeur dit nie. In 1 Tessalonisense 4 was dit `n baie sterk verwagting en het die mense onrustig geraak oor gelowiges wat oral begin afsterf terwyl Jesus nie gou terugkom nie. Verskillende Nuwe-Testamentiese skrywers het verskillend op hierdie spanning gereageer en die saak herinterpreteer. Die saak van onvervulde profesieë is dus nie net tot die Ou Testament beperk nie. Die saak leef ook in die Nuwe Testament. Hoe verdiskonteer `n mens hierdie werklikheid in die prediking?  

Wat `n mens nie in die prediking kan doen nie, is om hierdie gebeure te ignoreer of te vergeestelik. So verwys een preek na die kroongeleenthede in ons lewe wat uit moeilike tye kom, nadat jy gestruikel het om weer te kan opstaan, of waar `n mens stoei om bo uit te kom om sodoende gekroon te word of om ongelukkige dinge wat op `n mens afgeforseer word, te verwerk. Siekte, dood en ongelukkige gebeure trek `n mens se aandag af van dit wat ons graag in die lewe wil hê. Die dinge waarop ons hoop, realiseer nie. In sulke tye is karakter nodig om bo alles uit te styg en moet `n mens se karakter die oorwinning behaal en gekroon word. Die preek het dus `n baie sterk humanistiese strekking van die mens en sy stryd om bo uit te kom en gekroon te word. Daar is ook `n ander lyn wat `n mens in die prediking oor hierdie gedeelte aantref. God gebruik mense om sy werk op aarde te doen. Die ballinge se finansiële bydrae, die ywer van Jesua die hoëpriester en die bekwaamheid van Serubbabel – en so bereik God sy doel – ook vandag nog. 

Die teks sê egter dat in gegewe historiese omstandighede beloftes nie gerealiseer het nie en daarmee gaan `n geloofsworsteling gepaard. Vandaar dat die teks verander is om hierdie ongemak te verberg en in `n nuwe situasie, nuwe hoop, langs `n ander weg (die hoëpriester) te vestig. Dit wys net hoe moeilik dit regtig is om die wil van die Here vir jou tyd en omstandighede te ken. Sagaria het die tyd gelees asof die messiaanse tyd nou sou aanbreek. Dat God die tyd daarvoor voorberei het en Serubbabel die messiaanse koning sou wees. Om die wil van die Here te ken, is `n saak waarmee elke ernstige gelowige oor die eeue heen worstel.

Daar is gelowiges wat sê dat daar minstens drie komponente nodig is om die wil van die Here vir jou situasie te ken. Daar is die komponent van tradisie. Wat het ander gelowiges elders en oor geslagte heen oor die saak gesê? Daar is die komponent van die teks. Wat sê die teks? Daar is ook die komponent van die huidige situasie. Wat het die Woord vir die situasie te sê?   

Pas `n mens genoemde skema op die tyd van Sagaria toe, kom jy agter dat Sagaria min of meer so te werk gegaan het om die wil van God vir sy tyd verstaanbaar te maak. Vir Sagaria was dit duidelik dat `n belofte van God in vervulling gaan met die koms van Serubbabel. Serubbabel kom uit die koninklike lyn van Dawid. Sagaria sluit dus aan by `n bepaalde tradisie om sy profesie te ondersteun. Hy sluit ook aan by Jeremia, `n ander profeet wat ook langs hierdie lyn gedink het. Die situasie het tot so `n interpretasie aanleiding gegee. Die hele politieke omstandigheid is so gunstig dat hy (Sagaria) `n woord van hoop en troos vir die volk het – plaaslik en in Babilonië. 

Dan val alles skielik net plat. Om die een of ander onverklaarbare rede verdwyn Serubbabel (die Loot) net van die toneel af, die koninklike lyn ten spyt. Die hele interpretasie van Sagaria gaan skielik nie meer op nie. Die omstandighede verander sodanig dat die hoëpriester op die voorgrond tree en alle hoop nou rondom hom opgebou word. God se heilstyd breek dalk nou aan deur die hoëpriester. 

Dit is `n woord aan ons mense in ons tyd wat so rondhardloop agter die wil van God aan. Kerke wat beweer dat hulle oor die volle wil van God beskik, ander mense wat hulself as profete uitgee en daarop aanspraak maak dat hulle God se wil suiwer sien en ontdek het. 

Sagaria het gewys dat dit nie so eenvoudig en maklik is om God se wil vir jou omstandighede te wete te kom nie. Dat skemas `n mens ook nie vrywaar teen misverstand en verkeerde interpretasie en die verstaan van God se wil nie. Dat ons eerder nederig, soos Paulus, moet erken dat jy net `n raaiselagtige beeld van jouself sien op die blinkgevryfde metaalplaatjie. Dat jou vinnige antwoorde en bevindinge oor God se wil, soms baie meer oor jouself en jou begeertes, drome en wense sê, as wat dit oor God sê. Dat ons so maklik God ten gunste van ons laat buikspreek.

In `n nuwe digbundel, Satan ter sprake deur Walters, is sy oortuiging dat godsdiens eintlik antropologie is: “God is die spieëlbeeld van die mens”. Die streng God van die Protestante of die triomferende God van die Charismate het onder andere alles met die samelewingsverbande waarbinne dit bestaan te doen: “Moenie alles aanvaar en glo nie – wees eerlik – leer ook om daarsonder (God) te leef.” Dit was seker ook die gevoel wat in Jerusalem geleef het na die soveelste teleurstelling vir die Jode. Deutro-Sagaria verraai hierdie gevoel deurdat in die tweede deel van die boek in die apokaliptiek gesoek word vir antwoorde.

 Is godsdiens nie ten diepste antropologie nie? So voel baie mense na jare van verkondiging van die kansels dat predikers en die kerk God so goed ken en presies weet wat Hy wil. As `n mens God dan so goed ken, verdwyn nederigheid en die onderskeid tussen jou wense en begeertes en die wil van God. So word God jou diens ter wille. Die gepaardgaande mag wat met so `n houding gepaard gaan as jy God se wil so goed ken, is verstommend. Predikers en die kerk verkry `n mag oor mense se lewe, wat mense manipuleer, feitlik na willekeur want God se segsman het gespreek en wie teensit, word gebrandmerk as ongelowig of kleingelowig, of trek in dieselfde juk as die duiwel of is ongereformeerd of ... 

`n Mens tel `n houding op van hooghartigheid, skynheiligheid, arrogansie, snobisme, valse vroomheid. Wanneer profesieë val, ontstaan die vraag: Is godsdiens dan nie ten diepste maar antropologie nie? 

Die gevaar dat godsdiens so kan ontaard, is wesenlik. Daar is egter ook baie voorbeelde waar mense bo hulself uitgestyg het, nie vanweë hul eie begeertes en behoeftes nie, nie dat God hul daarin ten dienste sou wees nie, maar omdat God hul lewe gegryp en so verander het dat hulle in diens van Hom gekom het. Wat dan in die geskiedenis en mense se lewe bereik is, is iets anders as eie menslike begeertes en behoeftes. Moeder Teresa en aartsbiskop Tutu (om net name van ons tyd te noem) se optrede was nie selfgesentreerd nie, maar `n dieper roeping wat wys na God.

In Koninkrykstyd waarin ons tans is, weet ons dat die Gees van God uitgestort is. Dat die Gees van God in ons woon en die Gees ons wil lei. Die Gees lei waar die Gees in die beheer van ons lewe gekom het, want sien, die verhouding met God is `n dinamiese, interaktiewe gebeure. 

In ons gejaagde lewe is daar nie tyd om stil te word, af te sonder, te vas, in diepe gebed te verkeer en te bepeins oor God en sy Woord nie. Alles moet vinnig en gou gebeur. Daar is nie tyd om jouself en jou eie diepste behoeftes en begeertes te ken en te onderskei van die wil van God nie. Dan trap ons in dieselfde slaggat as Sagaria.  

